
Ibayaw ang pulang bandera sa ika-55 nga anibersaryo sang Partido!



Sa palaabuton nga Disyembre 26, pagahiwaton sang Partido Komunista ng Pilipinas ang ika-55 nga anibersaryo sang pagkatukod sini. Isa sa pinakamataas nga katungdanan subong sang Partido ang palig-unon ang kaugalingon sa ideolohiya, pulitika kag organisasyon agud lubos nga paslawon ang kampanya sang pagsumpo sang kaaway, pamunuan ang masa sa pagbato sa papet, paantus kag pasistang rehimen US-Marcos kag isulong ang demokratikong rebolusyon sang banwa.

Gamiton naton nga okasyon ang anibersaryo agud liwat nga pabakuron ang panindugan sang tagsa ka kadre kag katapo, bag-uhan man ukon dumaan, nga ipadayon ang Marxismo-Leninismo-Maoismo kag sandigan nga mga prinsipyo sang Partido nga napahayag sa konstitusyon kag programa sini. Liwat naton nga ibayaw ang aton mga kamumuo kag ihambal ang aton mga kamao nga himuon ang tanan nga masarangan para pataason ang proletaryo nga rebolusyonaryong kamuklatan, kag alagaran kag itib-ong ang interes sang pumuluyo sa tanan nga panahon, pareho sang ginsumpaan sang tagsa sa pagpatapo sa Partido.

Hatagan man naton sang pasidungog sa Disyembre 16, ang rebolusyonaryo nga kabuhi ni Kaupod Jose Maria Sison, tigpangulo nga tigtukod sang Partido, sa okasyon sang una nga anibersaryo sang iya nga pagtaliwan. Hugot naton nga uyatan ang ginpanubli niya nga mga leksyon sa pagsulong sang rebolusyonaryo nga paghimakas sang pumuluyong Pilipino.

Dumdumon naton ang tanan nga martir kag baganihan sang rebolusyong Pilipino. Pinakamataas nga pasidungog sa ila ang padayon nga pag-uswag kag kapagsik sang armado nga paghimakas kag mga paghimakas masa. Lubos sini nga ginapamatud-an nga kabutigan ang ginahambal sang kaaway nga maubos kag mabungkag ang Partido, ang hukbo kag nagahiliugyon nga prente.

Nagaluntad ang kahimtangan nga pabor para ilabi nga pukawon, organisahon kag pahulagon ang malapad nga pumuluyong Pilipino. Madasig nga nagakadunot ang nagahari nga sistemang malakolonyal kag malapyudal sa Pilipinas. Wala-untat ini nga ginabayo sang magkadungan nga krisis sa ekonomiya kag pulitika tungod sa garuk, paantus, papet kag pasista nga paghari sang rehimen Marcos.

Nagadul-ong ini sang mas mabug-at nga pagpaantus sa pumuluyong Pilipino. Pinakaimportante nga katungdanan sang Partido nga pamunuan ang malapad nga masa sang pumuluyo nga ilabi nagahandum nga maghimakas para ipakigbato ang ila palangabuhian kag kaayuhan, kag pangapinan ang ila mga demokratiko nga kinamatarung.

Sa tunga sang lapnagon nga pangkatilingban nga kinagamo, yara sa pusisyon ang Partido nga pamunuan ang pagpagsik sang mga paghimakas masa, kag pasangkaron kag pabaskugon ang rebolusyonaryong kahublagan masa sa kasyudaran kag kabukiran, katimbang ang pangkabilogan nga pagpabuylo sa demokratikong rebolusyon sang banwa.

Ubos-kusog naton nga pasangkaron kag pabaskugon ang Partido kag ang organisadong kubay sang masa. Tadlungon ang mga sayop kag panginbabawan ang tanan nga mga kahuyangan kag pagpang-alang-alang. Butungon kag isahon ang kaakig sa dughan sang masa, kag pamunuan ang ila mga pagbato ilabi na sa atubang sang lala nga pagpamigos kag pagpanghimulos. Para sa bag-o nga mga katungdanan, kinahanglan naton sang bag-o nga mga pwersa nga puno sang katutom, kapagsik kag militansya. Buslan naton ang mga nadula kag nangluya.

Ginkalipay sang Partido ang gin-isa nga pahayag sang National Democratic Front of the Philippines (NDFP) kag sang Gubyerno ng Republika ng Pilipinas (GRP) sadtong Nobyembre 23 para liwat nga buksan ang estoryahanay pangkalinong.

Ginapangatubang naton ang inaway sa negosasyon katimbang sang armado nga paghimakas para lab-uton ang makatarunganon kag pangmalawigon nga kalinong. Katumbas sini ang pagsulong sang matuod nga reporma sa duta, pungsodnon nga industriyalisasyon, pungsodnon nga pagkilala kag matuod nga demokrasya.

Pamatukan ang paggamit diri sang reaksyunaryo nga estado bilang instrumento sa pagpaniplang para iduso ang BHB nga isungka ang mga armas, kag kuhaan sang kusog ang rebolusyonaryong kahublagan. Lubos nga sikwayon ang peke nga proklamasyon nga “amnestiya” sang rehimen Marcos nga ginpagwa para sa mapaniplang nga katuyuan sa pagpasungka. Nagaserbe lang ini sa pangkaugalingon nga interes sang pipila ka mga hambog nga nagtalikod kag nagtraydor sa interes sang pungsod. Dapat sila nga sikwayon, sawayon kag ihaboy sa basurahan sang kasaysayan.

Sa bug-os nga kalibutan, lutaw ang kahustohon nga maghimakas batuk sa dumuluong nga pagpanakop kag pasismo sa maisog nga armadong pakig-away sang pumuluyong Palestino, amo man sang mga pumuluyo sa Myanmar kag iban pa nga pungsod. Napanahon nga ginlunsar sang NDFP ang internasyunal nga teoretiko nga kumperensya angot sa imperyalistang gyera nga ginkabig nga okasyon para pabaskugon ang pagbinuligay sang nagkalain-lain nga proletaryo, anti-imperyalista kag mapanghilway nga kahublagan sa bug-os nga kalibutan, kag pabaskugon ang panawagan nga magsulong sang makatarunganon nga gyera kag armado nga paghimakas batuk sa imperyalistang gyera.

Ang mga komunistang Pilipino ang kabahin sang pangkalibutanon nga proletaryong rebolusyon batuk sa imperyalismo, ang ulihi nga hugna sang tagumatayon nga kapitalismo. Ginatiglawas sini ang rebolusyonaryo nga mapanghilway nga kahublagan sang pumuluyong Pilipino. Amot sini sa pangkalibutanon nga kahublagan anti-imperyalista ang pagbato sa nagalala nga hegemonismo sang US sa pungsod sa porma sang nagadamo nga base militar kag nagasako kag dalagkuan nga war games sa kadutaan sang Pilipinas. Dapat todo nga batuan sang bug-os nga pumuluyo ang paggamit sang US sa pungsod sa geopulitikal nga mga katuyuan sini sa Asia-Pacific, kag isugpon ini sa pangkalibutanon nga paghimakas para punggan ang pagdilaab sang inter-imperyalista nga gyera.

Sa kasyudaran kag kabukiran, tayuyon nga nagapabaskog ang Partido kag mga rebolusyonaryong pwersa. Ubos-kusog nga ginasulong ang rebolusyonaryong kahublagan masa sang tanan nga mga demokratikong sahi kag sektor agud ipakigbato ang tagsa nila ka interes. Padayon nga ginapabaskog kag ginapasangkad ang nagahiliugyon nga prenteng anti-pasista, anti-imperyalista kag antipyudal agud tukuron ang pinakamalapad nga paghiliugyon sang pumuluyo kag ihamulag ang nagahari nga rehimen Marcos. Pinakaimportante, padayon nga ginapabaskog ang BHB sa banas sang armadong paghimakas bilang nagapanguna nga hinganiban sang pagbato.

Nagasalig ang Partido nga sa hingpit nga pagpaninguha sang tanan nga kadre kag katapo, mapamunuan sini ang padayon nga pagpabaskog sang rebolusyonaryo nga paghimakas sa tanan nga larangan, kag magamadinalag-on ang pungsodnon-demokratikong rebolusyon sa Pilipinas padulong sa sosyalistang palaabuton.




NDFP kag GRP, naghisugot nga liwat buksan ang estoryahanay pangkalinong



Hamulag nga gin-anunsyo sadtong Nobyembre 28 sang Negotiating Panel sang National Democratic Front of the Philippines (NDFP) kag matag-as nga upisyal sa gabinete kag militar sang Gubyerno ng Republika ng Pilipinas (GRP) ang plano sang duha ka habig nga liwat buksan ang estoryahanay pangkalinong. Ginsapubliko nila ang gin-isa nga pahayag nga ginpirmahan sang NDFP Negotiating Panel kag sang GRP sadtong Nobyembre 23 sa Oslo, Norway.

Nag-atubang sa publiko kag nagbasa sang mga pahayag sila Kaupod Julie de Lima, kag mga myembro sang NDFP Negotiating Panel nga sila ni Kaupod Coni Ledesma, kag Nonoy Palima, kag si Ka Luis Jalandoni bilang punong tigpanugyan.

Ang Oslo Joint Statement ang deklarasyon sang tuyo ukon handum nga liwat buksan ang estoryahanay kag him-uson ang balayon kung paano ini ipatuman. Isa ini ka pangkabilugan nga deklarasyon kung sa diin gintingob ang mga handum sang duha ka habig: ang pagsolbar sa “madalom nga nakaugat nga sosyo-ekonomiko kag pulitikal nga mga hambalanon” kag “pagsolbar sa mga ugat sang armado nga banggianay,” sa habig sang NDFP; kag sa pihak nga habig, ang “pagtapos sang armado nga paghimakas” kag “transpormasyon sang CPP-NPA-NDFP,” nga katuyuan sang GRP.

“Ang Gin-isa nga Pahayag nga parehong ginpirmahan sang NDFP kag GRP ang mahinungdanon sa kaugalingon sini kag nagabukas sang alagyan para sa madamo nga potensyal kag palaabuton sa handum sang isa ka makatarunganon kag pangmalawigon nga kalinong sa aton kaugalingon nga pungsod kag para sa kaayuhan sang aton nga pumuluyo,” pahayag ni Ka Luis Jalandoni, myembro sang NDFP National Executive Council kag senior consultant sa estoryahanay pangkalinong, sa adlaw nga ginpirmahan ang gin-isa nga pahayag. Base sa iya, handa ang pareho nga Partido nga ipadayon ang negosasyon samtang “nagapanindugan sa mga kadalag-an kag gintudlo halin sa mga leksyon sa nagliligad.”

Produkto sang serye sang mga impormal nga talakayan nga gintigayon sa Netherlands kag Norway ang gin-isa nga pahayag. Ginsugdan ini sadto pang 2022 sa tunga sang mga emisaryo sang GRP kag sang NDFP sa bulig sang Royal Norwegian Government (RNG). Sa habig sang GRP, nagpirma diri sila Special Assistant to the President Antonio Ernesto F. Lagdameo Jr, ang emisaryo nga si Gen. Emmanuel T. Bautista (Ret) kag Presidential Adviser on Peace, Reconciliation and Unity Secretary nga si carlito Galvez Jr. sa habig sang NDFP, nagpirma sila ni Ka Juliet, Ka Luis, Ka Coni, kag Ka Nonoy. Ang pagpirma ang ginsaksihan ni RNG Special Envoy Christina Lie Revheim.

Ginpasalamatan sang NDFP ang RNG para sa mabakod nga suporta kag matutom nga pagtinguha sini para tabuon ang duha ka partido sa liwat nga pag-estoryahanay. Ang seremonya sang pagpirma sa Oslo ang gintambungan sang ministro sa angtanay pangluwas sang RNG nga si Espen Barth Eide kag iban nga mga upisyal sang Norway.

Puno sang tunok kag patalom

Samtang ginatinguhaan sang PKP ang pagpirma sang negotiating panel sa gin-isa nga pahayag, ginkilala sini nga puno sang tunok kag patalom ang banas sa pagbukas pa lang sang estoryahanay, kag ilabi padulong sa makatarunganon kag pangmalawigon nga kalinong.

Una nga katunga nga tikang pa lang ini sa liwat nga pagbukas sang negosasyon. Mahimo ini nga mapuli sa aktwal nga liwat pagbukas sang estoryahanay pangkalinong, mahimo man nga indi.

“May yara estoryahanay pangkalinong tungod may yara sang gyera,” paathag ni Marco Valbuena, punong upisyal sa impormasyon sang PKP. “Ang NDFP kag GRP ang nagatiglawas sa duha ka habig (co-belligerent) sang gyera sibil sa Pilipinas. Sila ang magkasumpong kag nagatiglawas sa lubos nga magkabanggi nga interes kag katuyuan, apang nagtabu sa negosasyon sa idalom sang deklarado nga katuyuan nga pag-angkon sang makatarunganon kag pangmalawigon nga kalinong.”

Sandig naman kay Ka Julie, ginapangatubang sang estoryahanay ang praktikal nga hambalanon kasubong sang terorista nga designasyon sang GRP sa PKP, BHB kag NDFP kag pati man kay Ka Luis. Amo man, mabudlayan ang NDFP sa negosasyon kung magapabilin nga nabilanggo ang mga konsultant sini nga iligal nga gindakop kag ginbilanggo sang GRP sa sulod sang nagligad nga anom ka tuig.




82nd IB, 2 ka beses nga ginpalukpan sang BHB-Iloilo

DUHA KA ARMADO nga opensiba ang ginlunsar sang mga yunit sang Bagong Hukbong Bayan (BHB)-Central Panay (Jose Percival Estocada Jr Command) batuk sa tropa sang 82nd IB sadtong Nobyembre 21 kag Nobyembre 12.

Sadtong nobyembre 12, ginlusob sang BHB-Central Panay ang isa ka yunit sang 82nd IB sa dulunan sang Barangay Atimonan kag Barasalon sa Janiuay. Gin-igo man sang BHB ang yunit sang 82nd IB nga naga-operasyon sa Sityo Matagsim, Barangay Aglobong, Janiuay, Iloilo sadtong Nobyembre 21, pasado alas-2 sang hapon.

Mga sibilyan ang gin-initan sang 82nd IB sang patarasak sini nga ginpangtiro ang tatlo ka balay sa lugar sadtong Nobyembre 21. Isa ka residente ang napilasan sa nasambit nga pagpaniro.




Kabataan sa milisyang bayan

SA ISA KA baryo sa Southern Tagalog, dako ang amot sang duha ka katapo sang Kabataang Makabayan (KM) nga subong nagatindog na bilang kabahin sang milisyang bayan. Katimbang sila sa pagpasiguro sang seguridad sang mga residente kag sa lokal nga yunit sang Bagong Hukbong Bayan (BHB) sang nagpondo malapit sa ila nga komunidad.

Matutom, mapamaagi kag maisog sila ni Ka Maki, 23, kag Ka Aja, 21, sa pagtungod sa hilikuton sang milisyang bayan. Ang duha ang mga mamumugon sa uma nga adlaw-adlaw nagakadto sa mga kalubihan kag humayan. Panalagsa man sila nga nagakadto sa banwa para magtrabaho sa konstruksyon kag paggwardya sa mga baboyan, manokan ukon bebehan.

Sa isa ka serye sang operasyon sang mga suldado, nagserbe sila nga mata kag tigreport sang BHB. Regular nila nga ginalibot ang mga kabukiran para mangalap sang impormasyon. Sila man ang nagdul-ong sang suporta nga pagkaon sang mga organisasyon masa kag sanga sang Partido sa lokalidad para sa BHB.

Sa isa ka insidente, makahas nga nagpadulong si Ka Maki sa balay sang mangunguma nga segurado siya nga ginaagyan sang mga suldado. Ginpakalma niya kag ginhibalo halin sa nakulbaan nga mangunguma ang detalye sang mga suldado kag kung diin sila nagpadulong. Gilayon niya ini nga ginreport sa yunit sang BHB.

Regular man kung maglibot si Ka Aja. Katimbang siya sa pagpanas sang mga agi sang mga Pulang hangaway nga naga-agi ukon nagakampo sa ila erya. Pulupanahon man siya nga naga-upod sa yunit para sa mga paghanas kag pagtuon, kag nagabulig sa pagbalhin-balhin sang mga Pulang hangaway. Ilabi siya nga nangin aktibo pagkatapos nga ginbulong sang mga kaupod.




2 ka paghanas militar, ginlunsar sang BHB-Southern Tagalog

DUHA KA YUNIT sang mga Pulang hangaway sang Bagong Hukbong bayan (BHB) ang nakatapos sa pasunod nga paghanas militar sadtong Nobyembre sa mga larangan gerilya sa Southern Tagalog. Natigayon ang mga paghanas sa tunga sang mga focused military operation sang pwersa militar kag pulis sa mga larangan sa rehiyon.

Naglawig sang 7-10 ka adlaw ang paghanas. Gintambungan ini sang mga nagapanguna kag sekundaryo nga upisyal sang BHB, mga hangaway, pati sang mga pwersa sang milisyang bayan.

Sandig kay Ka Guillen, upisyal pampulitika sang isa sa mga yunit, “Madinalag-on ang aton paghanas sa pihak sang mabaskog nga operasyon sang kaaway. Napataas naton ang kapasidad kag kabubut-on sang mga Pulang hangaway para batuan kag han-usan ang hambog nga mga kaaway.”

Sakop sang paghanas ang pagtuon sa sandigan nga mga taktika kag teknika sa indibidwal nga pakig-away, pamilyarisasyon sa pag-uyat sang armas tubtob aktwal na nga pagpalupok sang mga pusil. Naghanas ang mga sekundaryo kag nagapanguna nga upisyal sa pagkumand.

Sa pagpanguna sang mga upisyal, ginsegurado ang organisado nga paghulag paagi sa mga maniobra sa opensiba kag depensiba nga inaway. Naangkon man ang pagpataas sang lebel sang kusog kag resistensya sang tagsa nga hangaway paagi sa adlaw-adlaw nga ehersisyo.

Ang paghanas ang ilabi nga nagpabakod sa binuligay kag pag-upod sang tagsa ka katapo sang yunit sang BHB. Pagtakop ni Ka Guillen, “Makasiguro kita nga ilabi pa mapabakod ang aton pag-isa samtang koordinado kita nga nagatikang pasulong sa aton nga paghimakas.”




Mga protesta

Ika-160 nga adlaw ni Bonifacio, gindumdom. Gindumdom ang Adlaw ni Bonifacio sang mga pungsodnon-demokratiko nga pwersa sa Metro Manila, Cebu, Bacolod, Iloilo kag Davao sadtong Nobyembre 30. Panawagan nila ang dugang-sweldo, trabaho, pampubliko nga serbisyo, kinamatarung kag kahilwayan. Upod nga nagmartsa ang mga pamatan-on nga myembro sang Anakbayan, nga naghiwat sang ila ika-25 nga anibersaryo sang pagkatukod sa pareho nga adlaw.

Martsa para sa Palestine. Ululupod nga nagmartsa ang ginatos nga aktibista kag Moro sa Metro manila sadtong Nobyembre 25 sang hapon para iduso ang makatarunganon nga kalinong sa Palestine kag gilayon nga pagpa-untat sa kampanyang henosidyo kag pagpamomba sang Zionista nga Israel sa Gaza. Tuyo nila nga mag-agi sa embahada sang US pero ginpunggan sila sang mga pulis. Nagmartsa sila halin Luneta padulong Cultural Center of the Philippines sa Roxas Boulevard kung sa diin ginpadayon nila ang ila programa.




Pagpabaskog sang Kabataan Makabayan sa sulod sang mga buluthuan



Asud-asod nga gin-anunsyo kasan-o lang ang pagpabaskog sang nagkalain-lain nga tsapter sang Kabataang Makabayan (KM) sa pila ka yabi nga pribado kag pampubliko nga buluthuan sa Metro Manila. Sadtong Nobyembre 30, naglunsar ang mga ini sang nagkalain-lain nga aktibidad para hiwaton ang ika-59 nga anibersaryo sang ila nga organisasyon.

KM sa mga buluthuan

Gin-anusyo sadtong Nobyembre 20 sang KM-Armando Mendoza ang liwat nga pagtukod sang ila tsapter sadtong Oktobre 10. Ginpatigayon nila ang pagtalakay sa oryentasyon kag konstitusyon sang KM, papasidungog sa mga martir, pagplano sang mga aktibidad kag pagpili sa bag-ong komiteng tigpatuman. Ginpangalan ang tsapter kay Armando Mendoza, estudyante sang University of Santo Tomas sadtong dekada 1970.

“Sa panahon nga wala sang pagpanago ang mga reaksyunaryo sa ila mga kasal-anan kag sobra nga pagpaantus sa pumuluyong Pilipino, nagapabilin nga ang sabat sang KM amo ang demokratiko nga rebolusyon sang banwa,” pahayag sang tsapter.

Sa Polytechnic University of the Philippines (PUP) sa Sta. Mesa, Manila, nagtigayon sang abtik-rali ang mga katapo sang KM-Balangay Kira Mindoro sadtong Nobyembre 29. Bag-o pa man ang abtik-rali, nagpatigayon na sang OPOD (oplan pinta-oplan dikit) ang tsapter sa sulod sang kampus kag ginpinta ang mga panawagan nga “Isulong ang digmang bayan!” “KM@59” kag iban pa.

Nagpatigayon man sang OPOD sa sulod sang kampus ang mga tsapter sang KM sa University of the Philippines (UP)-Diliman kag UP-Los Baños. Ginpaskil naman sang KM-Eduardo Aquino sa kampus sang UP-Manila ang anunsyo sini sa pagtukod sang ila nga tsapter sadtong Nobyembre. Nabalita man ang liwat nga pagpabaskog sang KM sa isa pa ka pribado nga unibersidad kag publiko nga buluthuan sa Metro Manila sa ulihi nga bahin sang tuig.

Isyu sang pamatan-on

Yabi ang papel sang KM sa sulod sang mga unibersidad kag buluthuan para buyukon ang mga pamatan-on nga usuyon ang banas sang demokratikong rebolusyon sang banwa kag isulong ang mga paghimakas masa. Sa interbyu sang Ang Bayan kay Rose, katapo sang KM sa isa ka unibersidad sa Cavite, ginhambal niya nga nagapabilin ang kundisyon sa sulod sang ila eskwelahan nga nagapaantus sa pamatan-on nga kasubong niya. Pila lang kuno ini sa mga isyu nga nagapukaw sa makipungsodnon nga diwa sang pamatan-on.

“Indi patas ang ginahatag nga pondo sang gubyerno para sa sandigan nga kinahanglanon sang mga estudyante,” pahayag ni Rose. Reklamo nila ang sobra nga kakulangan sang mga kwarto-tulun-an kag pasilidad nga nakaapekto sa iskedyul sang klase kag kalidad sang pagtudlo.

Lubha nga paantus man sa kasubong niya ang mga balayran sa unibersidad sa pihak sang libre nga matrikula. Syado ka kulang para suportahan ang iya nga edukasyon kag panggasto sa pamilya ang ₱15,000 lang nga kita nila kada bulan. Dugang ni Rose, layo kaayo ang kahimtangan sang edukasyon sa pungsod sa iya ginalauman nga maayo nga serbisyo sini.

KM padulong sa hangaway sang banwa

Ang mga palaligban kag isyu nga ini ang nagbuyok kay Ka Andrea nga biyaan ang unibersidad kag magpatapo sa Bagong Hukbong Bayan (BHB).

Estorya niya, nasaksihan niya ang wala kasolbaran sa mga isyu sa kasamtangan nga garuk nga sistema kag gubyerno kag mga limitasyon sang paghimakas sa sulod sang nagaluntad nga sistema. “Nagapabungol-bungol sila (upisyal sang reaksyunaryong gubyerno) sa mga lehitimo nga panawagan sang pumuluyo.”Nasayod siya nga paagi sang armado nga pagbato malab-ot ang isa ka katilingban nga matuod nga magasakdag sa kinahanglanon sang pamatan-on.

Bag-o lubos nga nag-uyat sang armas, nakigbahin si Ka Andrea sa pag-organisa sang KM sa kubay sang mga pamatan-on nga mangunguma. “Bisan may yara sang pahog sang mga kampo militar kag pagpanilag sang estado sa amon pag-organisa, madilag-on namon nga natukod ang tsapter sang KM sa lugar, mahinalongon kag likom ang amon paghulag.”

Sa sulod sang BHB, nangin maayo siya nga katimbang sang yunit sa pagtukod sang munisipyo-lebel nga tsapter sang KM sa larangan nga ginahulagan. Napatambong nila sa nasambit nga pagtililipon ang 50 ka pamatan-on halin sa 12 ka barangay. “Puno sang paglaum kag kapagsik ang mga kabataan nga nagtambong. Una nga inagihan ko ini sa pagtukod sang dako nga tsapter sang KM sa mas mataas nga lebel,” hambal niya.




Masaker sa Sityo Canada

Nahulom sa dugo sang mga Lumad ang kamot ni Rodrigo Duterte

Wala ginluatan si Rodrigo Duterte sang murto sang iya pasismo kag krimen sa pumuluyo. Kadungan sang liwat nga pagbukas sang gawang para pasudlon ang imbestigasyon sang International Criminal Court (ICC) batuk kay Duterte kag iya guban, naggwa ang bag-o nga impormasyon bahin sa isa ka kaso sang pagmasaker sang mga Lumad sa Agusan del Sur.

Sadtong Marso 15, 2020, wala duha-duha nga ginmasaker sang mga tropa sang 88th IB ang lima ka Higaonon sa Sityo Canada, Barangay San Vicente, Esperanza, Agusan del Sur. Kabahin sa ila ang duha ka menor-de-edad. Sa pahayag sang mga himata, gindakop sang mga suldado sila ni Jellyboy Hagayhay (12), Ryan Lumista (16), Emon Hagayhay (18), Man-apyagan Lumista (19), Nieto Pasandigon (21), kag Pablo Angkamping (40) sang masugata lapit sa ila komunidad. Pakadto sila sadto sa sentro nga banwa para magbaligya sang ila mga produkto.

Gingapos ang anom kag bilog adlaw nga gintortyur sang mga pasista. Pag-abot sang gab-e ginpatay sang mga suldado ang lima. Ginbilin nga buhi ang bata nga si jellyboy. Ang bangkay sang lima ang basta na lang ginhaboy sa manabaw nga buho kag wala ginpahibalo sa pamilya ang lokasyon. Naglab-ot sa isa ka bulan bag-o nakit-an sang pamilya ang ginlubngan kag ang mga bangkay nga nakagapos pa kag tadtad sang mga bala.

Si Jellyboy, nga saksi sa makangilidlis nga krimen, ang ginhimo nga hostage sa kampo sang militar sa Impasug-ong, Bukidnon. Tatlo ka tuig siya nga gin-ulipon sa kampo militar. Nagapamalibad ang mga pasistang demonyo nga hilwayon ang bata. Ginpaandaman pa sang mga ini ang mga ginikanan ni Jellyboy.

Sang mausisaan ang krimen, upod ang ila datu, ginsukot sang komunidad ang mga suldado. Para aregluhon kag pahipuson ang mga tawo, ginpilit patulon sang mga suldado ang limos nga ₱5,000 sa mga himata sang ila mga ginmasaker. Naghipus-hipos lang ang kapitan sang barangay tungod siya mismo ang binayran nga ahente sang National Task Force-Elcac.

Magluwas pa sa masaker, ginsunog man sang mga pwersa sang Special Action Forces sang PNP kag Armed Forces of the Philippines (AFP) ang eskwelahan kag tanan nga balay sa Sityo Canada, tatlo ka adlaw pagkatapos sang masaker. Naabo ang 15 ka balay sa baryo kag halos wala sang nahabilin sa eskwelahan sang Lumad nga gintukod sang mga grupo nga relihiyoso kag komunidad. Ginsunog man sang mga berdugo ang mga libro, papel, kag iban pa nga kagamitan sa eskwelahan.

Wala pa nakuntento, ginpangtumba sang mga suldado kag pulis ang mga puno sang prutas kag ginhawanan ang komunidad para makahugpa ang ila nga helikopter. Kumander sadto sang 88th IB si Lt Col Franklin Fabic (subong koronel sang Unified Command Staff for Intelligence sang AFP WestMinCom).

Sugod 2019, indi magnubo sa 22 ka kaso sang paglapas sa tawhanon nga kinamatarung ang nalista sang Ang Bayan nga may direkta nga salabton ang 88th IB Biktima sang mga kaso nga ini ang masobra 3,500 ka mangunguma kag Lumad.




3 ka Lumad, ginpaulanan sang bala sang 88th IB



GINPAULANAN SANG BALA sang mga suldado sang 88th IB ang mga Lumad nga sila ni Levi, Jemboy kag isa ka wala ginhinganlan sa Sityo Takukon, Barangay Indalasa, Malaybalay City, bukidnon sadtong Nobyembre 17 sang aga. Yara sa lasang ang tatlo para magkuha sang durian sang gulpi na lang sila ginpangtiro sang mga suldado.

Labhag, pilas kag truma ang naangkon sang mga biktima tungod sa pagdinalagan kag pag-agi sa banglid para lang makaluwas. Pagkatapos sang insidente, ginpadayaw sang 88th IB nga nakakumpiskar sang isa ka armas sa ginpagwa nga engkwentro sini sa Bagong Hukbong Bayan.

Pagkasunod adlaw, nagreklamo ang lider-tumandok sa lugar nga si Datu Andihal sa barangay kag nag-atubang sa mga suldado sang 88th IB nga nagakampo sa Barangay Indalasa apang wala siya ginpamatian.




7 ka kontra-demolisyon nga ktibista sa Cebu, gin-aresto sang pulis

Mapintas nga gin-aresto sang mga pwersa sang estado ang pito ka kontra-demolisyon nga aktibista kag residente sang Sityo Casia, Barangay Bangkal, Lapu-Lapu City, Cebu samtang nagaprotesta batuk sa iligal nga demolisyon sa 39 ka balay sadtong Nobyembre 28-29. gindakop sang mga pulis ang apat ka residente nga sila ni Marjhun Amoroto, Belt Sasar, lito Padillon kag Cris Gabutan kag ang lider sang Anakbayan-Cebu nga si Kei Galon, si Deviemar Opo sang Anakbayan-Lapu-Lapu, si Howell Villacrusis sang AMA-Sugbo-KMU. Ginhilway sila pagkatapos ang duha ka adlaw.

Pahayag sang mga grupo, iligal ang ginpatigayon nga demolisyon tungod wala sang bisan ano nga papeles nga mapresentar ang pulis halin sa korte. Ginbuyagyag sang duha ka grupo nga gin-ako mismo sa ila sang mga awtoridad nga “sikreto nga demolisyon” ang nahitabo tungod wala ini sang ligal nga basehan.

Sadtong 2006 pa nagsugod ang paghimakas sang pumuluyo sa Sityo Casia para sa ila kinamatarung sa puluy-an. Gin-angkon ang nasambit nga duta sang pamilya Mangura.

Pagpatay. Ginpatay sa patarasak nga pagpaniro sang isa ka platun sang 62nd IB ang mangunguma nga si Banny Tobalado sa Sityo Karanawan, Barangay Amuntay, Binalbagan, Negros Occidental sadtong Disyembre 6. Ginlusob sang mga suldado ang iya balay mga alas-5 sang aga kag gintiro nga ginpagwa sini nga isa ka “engkwentro.”

Pag-abdak. Gin-abdak sang mga pwersa sang estado si Mar Silos, organisador sang mga mangingisda kag mangunguma, sa Barangay Montecillo, Sariaya, Quezon sadtong Nobyembre 29. Katapo siya sang Pagkakaisa ng mga Magsasaka at Tagapagtaguyod sa Ikalawang Distrito (PAMATID)-Quezon. Kilala siya bilang ma-ukod nga tigpangapin sang kinamatarung sang mga mangingisda kag mangunguma sa Gitnang Quezon.

Pagpaniro. Patarasak nga nagpalupok sang pusil ang 50th IB sa Barangay Mataragan, Malibcong, Abra sadtong Nobyembre 20. ginpagwa sang 50th IB nga may yara sang isa ka “engkwentro” sa nasambit nga lugar nga gilayon ginpanginwala sang Bagong Hukbong Bayan (BHB)-Abra. Kabutigan man kuno ang ginahambal nga pagkakuha sang 50th IB sang isa ka M14, tatlo ka M16, isa ka K3 light machinegun, kag duha ka bandolyer.




Baboy kag karabaw sang programa nga BDP, ginkurakot sang militar kag NTF-Elcac

WALA SANG MAY nag-abot nga baboy kag karabaw nga ginpasalig sang Armed Forces of the Philippines (AFP) kag sang National Task Force-Elcac sa mga mangunguma kag tumandok nga minorya sa mga barangay sang Abra. Sandig sa mga residente, bisan baktin wala sila sang nabaton. Ang mga pasalig nga ini ang kabahin sang “suportang pang-agrikultura” nga may pondo halin sa Support to Barangay Development Program (SBDP) sang NTF-Elcac.

Sabat sang mga residente, kanugon lang sang ila gingasto sa ginhimo nila nga mga tangkal para sa ginpasalig nga pagasaguron nga sapat. Sa baylo nga karabaw, gamay nga pananom lang ang ginhatag. Sa baylo nga baboy, tag-apat ka pisu naman kada residente ang ginbaylo.

Ginhimo nga tanga ang mga tawo sang nanghatag ang AFP sang feeds (pagkaon) sang baboy pero wala naman sang may ginhatag nga paga-atipanon nga baktin. Nanghatag man ang NTF-Elcac sang feeds para sa isda bisan wala sang pangisdaan ukon fishpond sa lugar, kag wala man may ginhatag nga padamuon nga fingerlings.

Sa prubinsya sang Abra, may yara sang 28 ka barangay ang ginpaidalom sang NTF-Elcac sa proyekto nga SBDP sugod 2021. Gintigan-an ini sang nagalagting nga ₱236.7 milyon. Sa pihak sini, wala nakita sang mga barangay ang ginhambal nga proyektong palangabuhian kag pangkauswagan nga ginpondohan sang mga ini.

Sandig sa Bagong Hukbong Bayan (BHB)-Abra, “Nasayod ang mga pumuluyo sa prubinsya nga ang SBDP ang nangin gatasan sang mga upisyal sang AFP. Ginbulsa nila ang binilyon nga pondo sini kag wala sang benepisyo nga nahatag sa mga barangay.”




21-gun salute para sa mga martir sang partido, ginlunsar sa EV kag ST

GINPATIGAYON SANG MGA yunit sang Bagong Hukbong Bayan (BHB) sa Eastern Visayas kag Southern Tagalog ang 21-gun salute para saludohan ang mga martir sang Partido Komunista ng Pilipinas (PKP) kag rebolusyonaryong kahublagan sa tagsa nila ka rehiyon.

Sadtong Nobyembre 30, ginpatigayon sang BHB-Southern Tagalog ang 21-gun salute para kay Josephine Mendoza (Ka Sandy), lider sang Partido sa rehiyon. Kadungan sini, naglunsar man ang mga yunit sang Partido diri sang likom nga mga pagtililipon kag pagpasidungog sa iya.

Sadtong Nobyembre 23, ginhatagan sang malinong nga 21-gun salute sang BHB-Eastern Visayas bilang saludo ang Imelda 6, ang anom ka kaupod nga namartir sa pagpamomba sang 8th ID sa Barangay Imelda, Las Navas, Northern Samar sadtong Nobyembre 23, 2022. Ginpasidunggan nila sila ni Ka Helenita Pardalis (Ka Elay), Ka Gil Giray (Ka Biboy), Ka Mamoy, Ka Mela, Ka mike kag Ka Joshua.

Ginpasidunggan man sang National Democratic Front-EV ang mga martir sang Dolores 22, Catbalogan 10 kag Bobon 7, tanan nga biktima sang terorista nga pagpamomba sang 8th ID, kag tanan nga martir sang rebolusyong Pilipino.




Operasyon dredging sa Misamis Oriental, ginapauntat

Nag-angkon sang inisyal nga kadalag-an ang mga residente sang isa ka barangay sa Jasaan, Misamis Oriental sang temporary nga napauntat ang mga operasyon sang isa ka kumpanyang may kahilabtanan sa pagkutkot sang balas para sa proyekto may kaangtanan sang Dolomite Beach sa Manila Bay sang anay rehimen Duterte. Napauntat sang isa ka lokal nga hugpong sang mga residente sang Barangay San Nicolas sa nasambit nga banwa, ang mapanghalit nga dredging operation sang kumpanya nga Premium Megastructure, Inc. (PMI) sadtong Setyembre 7.

Puno sang kahangawa ang mga residente sang Barangay San Nicolas kag mga kasikbit nga barangay sini. Naga-operasyon sa mataas nga bahin sang Kabulig River ang planta nga hydropower sang kumpanya nga Mindanao Energy (Minergy) halin pa sadtong 2013. Sadto pa ginakabalak-an sang mga residente nga basi mahugno ang dam nga magalumos sa ila mga komunidad. Ginpalala sang operasyon sang PMI ang nasambit nga pamahog.

Magluwas sa katalagman sa komunidad, mapangwasak sa kinaiyahan ang pagkwari kag dredging sang kumpanya.

Ano ang PMI?

Nagsugod bilang kumpanya nga konstruksyon ang PMI sa Leyte sadtong 2012. Nag-uswag ang mga operasyon sini pagkatapos mabugayan sang pampubliko nga kontrata sa paghimo sang haywey sa Leyte. Pero pinakamadasig ang pagdako sang kumpanya sa idalom sang rehimen Duterte kung sa diin nagpasangkad ini sang operasyon sa reklamasyon kag dredging. Ginapanag-iyahan ini ni Alfredo Comendador Jr.

Sa Region 10, nagapanguna nga yara sa dredging sang balas ang mga operasyon sini. Dugang sa pagpasilabot sa kahalitan tuga sini sa rehiyon, may kahilabtanan man ang kumpanya sa mapangwasak nga mga proyektong imprastraktura sa iban nga bahin sang pungsod. Magluwas sa Dolomite Beach, kontraktor ang kumpanya sa proyekto nga Cebu-Cordoba Link Expressway kag Bataan Transhipment Hub (BTH), pareho nga kabahin sa pinakadalagko nga proyektong imprastraktura sang estado. Ang BTH ang proyekto nga dulungkaan nga magatambak sang 235 ektarya nga duta sa Mariveles Bay.

Mapangwasak nga dredging

Sadtong 2021, nagsumite sang aplikasyon ang PMI para sa pagkwari sa Kabulig River nga makit-an sa Barangay San Juan kag sa kasikbit sini nga mga barangay sa San Isidro kag Solana sa Jasaan. Plano sang PMI nga hakuton ang nakutkot nga graba halin sa Barangay Los Banzon, sa pareho nga banwa, kag dalhon sa Manila Bay para sa reklamasyon. Gilayon ini nga ginpamatukan sang mga residente.

Nagakahangawa ang mga residente sa ila kabuhi tungod mahimo nga anuron sang baha ang apat ka purok sang barangay. Maapektuhan man ang mga nagapuyo malapit sa baybayon sang Barangay Bubuntugan kag Lower Jasaan.

Nangalap ang mga miyembro sang hugpong sang pirma sa tagsa nila ka barangay para ipetisyon ang pag-untat sa mga operasyon sang PMI. Ginpalapit nila ini sa munisipyo sang Jasaan. Gilayon man sila nga nagsumite sang petisyon sa mga talatapan sang Department of Environment and Natural Resources (DENR) sa munisipyo kag prubinsya.

Sadtong Marso 13, 2022, nadayon ang operasyon sang PMI. Nagpasugot ang anay barangay kapitan sang San Nicolas nga si Warren Manggo nga arkilahan sang kumpanya ang 15-ektarya nga duta sang residente nga si Sabas Tagarda. Rason niya “wala sang may namalabag nga residente sa pagsulod sang PMI.” Tungod diri, nagpasaka sang kaso nga “falsification of public document” sa Ombudsman ang mga residente batuk kay Manggo.

Mas malala pa, nabutang sa permit sang PMI nga dredging ang ila nga pagahimuon sa San Nicolas, apang pagmina sang black sand ang ginhimo sang kumpanya sa aktwal.

Tungod sini, ilabi pa nga nagbaskog ang pagpamatuk sang mga residente. Ginsakop nila sa ila signature campaign ang iban nga mga barangay nga maapektuhan sang proyekto kag nagprotesta sila sa atubang sang nagapadayon nga operasyon sang PMI. Upod sa ginaduso sang mga residente ang paglapas sang PMI sa gintalana nga kadamuon sang graba nga pagakuhaon.

Nasayod ang mga residente sang San Nicolas nga indi pa natapos ang ila away. Mawad-an sang dulot ang ginpapanaog nga temporary restraining order (TRO) sa kumpanya subong nga Disyembre. Amo man, nagapadayon ang pagkwari sini sa kasikbit nga mga baryo sang San Isidro kag Solana. Padayon sila nga manindugan para sa ila duta kag sa kinaiyahan.




Henosidyo nga tatak-Amerika



Sugod Nobyembre 24 tubtob 30, temporary nga gin-untat sang Israel ang pagpamomba sa Gaza agud mapatigayon ang “prisoner swap” kung sa diin ginhilway sang Hamas ang 105 sa 345 nga gindakop sini sa operasyon nga Al Aqsa Flood kabaylo ang 240 sa halos 10,000 Palestino nga napriso sa Israel. Kabahin sa mga ginhilway sang Hamas ang duha ka Pilipino nga migranteng mamumugon.

Pagkatapos sang 6 ka adlaw nga “makitawhanon nga dinaliay nga untat-lupok,” Disyembre 1, alas-7 sang aga sa Palestine, liwat nga ginbuy-an sang Israel ang mga eroplanong pang-gyera sa Gaza. Sa sulod sang masunod nga 24-oras, naglab-ot sa 184 ang mga Palestino nga napatay, 589 ang pilason kag 20 ka balay ang naupos sang ginhulog ang mga bomba. Bag-o sini, masobra 15,000 Palestino na ang napatay sa pagpamomba sang Israel. Sobra 5,300 sa ila ang mga bata.

Tanan nga mga eroplano nga gingamit sang Israel ang halin sa US kag tanan nga mga bomba nga ginhulog sini ang mga bombing Amerikano. Sa kabilogan, 80% sang mga armas sang Israel ang himo-US.

Pagpondo sa Zionismo

Ginbun-ag kag ginpapabilin sang imperyalistang US ang halimaw nga Zionistang estado sang Israel. Halin Ikaduha nga Gyerang Pangkalibutan, nagdawat ini sang $146 bilyon, nga pinakadako sa ayuda nga ginhatag sang US sa mga pungsod nga alyado kag malakolonya sini. Halos tanan ini ang yara sa porma sang ayuda militar, magluwas sa pila ka tuig nga nagtigana sang ayuda pang-ekonomiya ang US para himuon nga “industriyalisado” ang pungsod.

Yabi ang higante nga pondo nga ini sa pagpauswag sa Zionista nga pasistang makinarya. Bag-o ginlunsar ang Al Aqsa Flood, kung sa diin nasulod sang mga pwersang Palestino ang nagkalain-lain nga kampo kag lugar sa Israel, ginapadayaw ini nga “pinakasopistikado nga militar sa bilog nga kalibutan hambalanon sa teknolohiya.” Gamit man ang ayuda nga ini para tukuron kag pauswagon ang industriya sang armas sang Israel nga kahimbon sang monopolyo nga mga kumpanyang armas nga Amerikano. Pila sa pinakadalagko ang mga kumpanya nga Elbit Systems, Israel Aerospace Industries kag Rafael.

Sa kasamtangan nga henosidyo sini sa Gaza, ginpabakod sang Kongreso sang US ang sugyot nga hinanali nga dugangan sang $14.3 bilyon ang anay tuigan nga $3.3 bilyon nga ayuda militar sa Israel. Ang ayuda nga ini ang yara sa porma sang mga misayl nga Hellfire, 55mm pangbala sa kanyon, night-vision, mga armas nga “bunker-buster” (pangkontra sa mga tunnel) kag bag-o nga mga salakyan militar. Dugang ang mga ini sa daan na nga ginasuplay sang US nga mga misayl para sa Iron Dome kag mga bomba nga ginahulog sang mga eroplano. Ginasuplayan man sang US ang Israel sang mga kemikal kag bayolohikal nga materyal pang-gyera.

Ginatantya nga $48 bilyon na ang ginbubo sang Israel sa manog duha ka bulan na nga kampanyang henosidyo. Sangkatlo sa kantidad nga ini ang gin-abaga sang US.

Bugtong nga papel sa Middle East

Sa kaidadalman sini, nagaluntad ang Zionista nga estado kag pasista nga makinarya sang Israel para ipabilin ang hegemonya sang US sa Middle East. Sugod pa dekada 1980, ginbutang sang US diri ang weapon stockpile ukon imbakan sang armas nga pinakadako sa gwa sa kaugalingon nga pungsod, bilang pagsiguro nga madasig ini mapwesto ang mga armas kung magdilaab ang anuman nga “panrehiyon nga kinagamo.” Natago sa sulod sang pungsod ang gintawag nga War Reserve Stockpile Allies-Israel ukon WRSA-I nga kontrolado sang US. Tuig-tuig, nagatigana ang US sang $200 milyon para hulipan ang mga nagamit sa mga armas diri. May kasubong nga imbakan sa South Korea kag Japan, kag nagahanda subong ang US sang mga pasilidad sa Pilipinas para diri.

Sadtong Oktobre, ginduso ni Joseph Biden, presidente sang US, nga kakson ang mga restriksyon sa pagkuha sang Israel sang armas sa imbakan nga ini para hilway sini nga magamit ang mga armas sang US sa henosidyo sa Gaza.

Gintugyan sang US sa Israel ang istatus nga “mayor na alyado nga di-NATO” kag hugot nga ginsugpon ang pasista nga hukbo sini sa hukbong Amerikano. Sugod 1983, timbanganay nga ginapauswag sang US kag Israel ang Israel Defense Forces, nga sa aktwal isa ka pwersa nga opensiba para sa maduguon nga kampanyang pagpanakop sa mga teritoryong Palestino.

Nagamantine man sang kaugalingon nga pwersa ang US sa sulod sang Israel, dugang sa tingob nga linibo ka naka-istasyon sa nagkalain-lain nga pungsod sa Middle East. Sadtong 2017, ginsapubliko sang US ang konstruksyon sang permamente nga baseng Amerikano sa sulod sang isa ka kampo militar sang Israel sa disyerto nga Negev, nga may kalayuon nga 20 kilometro sa Gaza. Duha ka bulan bag-o ang Al Aqsa Flood, nagbubo ang US sang $35.8 milyon para pasangkaron ang sikreto nga base nga ini, nga gintawag nga “Site 512” kag gintawag nga “base sa sulod sang isa ka base.”




Sa malip-ot nga pulong

